
XIX-XX ASRDA QASHQADARYO VA SURXONDARYO MILLIY KOSTYUMI MATERIALLARI. 

SURXONDARYO VA QASHQADARYO AHOLISINI KOSTYUMLARI 
 

Raxmatullayeva U.S., Kamilova X.H., Mirziyodova K.B., Rasulova M.K. 

 

Annotatsiya: Ushbu maqolada Qashqadaryo va Surxondaryo milliy kostyumi tarixi. Surxondaryo va 

Qashqadaryo aholisini kostyumlari shakillanishi, turli davrlarda matolarning hamda liboslarning 

rivojlanishining asosiy xususiyatlari haqida so‘z yuritilganligi bilan asoslidir. 

Kalit so‘zlar: libos, qadimiy, an’anaviy, san’at, madaniyat, Surxondaryo, Qashqadaryo, olacha, qalami, 

karbos, susi, janda, xosa, kashta. 
 

Kirish. O‘rta Osiyo sivilizasiyasining qadimiy 

hududlaridan biri bo‘lgan Surxondaryo O‘zbekiston 

janubida joylashgan bo‘lib, u ko‘p asrlar davomida 

o‘zining an’anaviy san’ati va moddiy 

madaniyatining o‘ziga xosligi hamda turli xalqlar 

taqdiri bilan tutash bo‘lgan. 

Bu yerda joylashgan vodiylar va tog‘lar, 

ayniqsa, daryolar yoqasidagi serunum yerlar, 

shuningdek, qulay iqlim sharoiti, qishloq va 

shaharlar paydo bo‘lishiga asos bo‘lgan. 

Surxondaryo hududi yon atroflarida Xolchayon, 

Dalvarzintepa, Ayritom, Qiziltepa, Bandixon, 

Kampirtepa kabi vohaning yuksak madaniyatidan 

dalolat beruvchi ko‘plab qadimgi yodgorliklar 

barpo etilgan. 

Zamonaviy Surxondaryo asrlar davomida 

Baqtriya podsholigi va Kushon imperiyasi, 

G‘aznaviylar, Qoraxoniylar, Qoraxitoylar, 

Xorazmshohlar, Temuriylar va boshqa yirik va 

qadimiy davlatlar tarkibida bo‘lgan. XX asr 

boshlariga qadar ushbu hudud Buxoro amirligining 

bir qismiga tegishli bo‘lgan. [1] 

Sirdaryo va Amudaryo oralig‘ida, Zarafshon 

va Qashqadaryo vohalarida qadimgi so‘g‘d elati va 

o‘troq dehqonchilik madaniyati shakllanadi. 

Qashqadaryoda miloddan avvalgi birinchi asrning 

boshidan ikkita asosiy voha - Qarshi va Shahrisabz 

vohalari shakllanadi.  

Milloddan avvalgi 7-6 asrlarda Qashqadaryo 

vodiysida dehqonchilik bilan shugʻullanuvchi 

koʻplab aholi istiqomat qilgan. Kesh, Naxshab 

shahrilari paydo boʻlib rivojlangan. Qadimiy 

Baqtriya davlati tarkibiga Qashqadaryo vohasining 

bir qismi ham kirgan. 

Tasviriy san’at asarlari orqali 

Surxondaryoning o‘tgan asrlardagi liboslari O‘rta 

Osiyoning boshqa qabilalari liboslariga o‘xshash 

bo‘lganligini kuzatish mumkin. Tasviriy 

manbalarda keltirilishicha, bu hudud erkaklari 

tanaga yopishib turadigan ko‘ylak, chakmon, ishton 

hamda cho‘qqidor namat telpaklar kiyishgan. 

Ushbu liboslar bichimini keyingi davrlarda 

rivojlangan liboslarda ham ko‘rish mumkin.[2] 

Boysun – Surxondaryoning yirik va mashhur 

tog‘li tumani hisoblanib, uning aholisi tarkibining 

kelib chiqishi Dashti Qipchoqdan bo‘lgan yarim 

ko‘chmanchi o‘zbek qo‘ng‘irotlari, yuzlar, tojiklar 

va turkmanlarni tashkil etgan. Tabiiyki, bu jarayon 

liboslarning o‘ziga xos tarzda 

transformasiyalashuviga ta’sir ko‘rsatgan. 

Boysunda ushbu xalqlar san’ati va madaniyatining 

o‘ziga xos xususiyatlari birlashgan holda, bejirim 

liboslarning yaratilishiga asos bo‘ldi.  

Surxondaryo O‘zbekistonning boshqa 

hududlariga nisbatan o‘zining qadimiy 

xususiyatlarini uzoq vaqt saqlab qolgan yorqin 

hududlardan biri hisoblanadi. Surxondaryoning 

qadimiy an’anaviy liboslari bugungi kunda to‘liq 

o‘rganilmagan bo‘lsada, bu yerda yashagan 

o‘zbeklar liboslarining asosiy xususiyatlari haqida 

so‘z yuritish mumkin. Ushbu hududda joylashgan 

vodiy, tog‘li va tog‘ etagidagi tumanlar aholisining 

kiyinish madaniyati bir-biridan farq qilgan.  

Boysun o‘zbeklari libosining bichimi ko‘proq 

mahalliy tojiklar libosiga o‘xshash bo‘lgan. Ular 

liboslarning uzunligi va kengligi, bezak berilishi, 

kiyinish uslubi, mato sifati hamda taqinchoqlari 

jihatidan farq qilgan. Liboslarni tikish uchun 

foydalanilgan matolar sirasi mahalliy hududlarning 

o‘zida ishlab chiqarilgan.  

Jumladan, tog‘li hududlarda yashovchi 

ko‘chmanchi aholi asosan, qo‘y va echki terisidan 

tayyorlangan matolardan tikilgan liboslarni kiyishni 

afzal bilgan. Asosiy yashovchi aholi esa tabiiy 

matolar sirasiga kiruvchi bo‘z, olacha, qalami, 

karbos, susi, janda, xosa kabi paxta matolar, shoyi, 

parpashsha, adras, beqasam, banoras kabi ipak va 

yarim ipak yoki fabrikada tayyorlangan matolardan 

foydalangan. Ushbu matolardan bayramlar uchun 

maxsus liboslar tikilgan. [3] 

Qadimdan o‘zbek xalqi hunarmandchilik bilan 

kun kechirgan. Shuning uchun xalqimiz hunarmand 

kishilarga alohida hurmat-e’tibor bilan qaraydi. 

Avvalo, hunarmandchilik so‘zining asl ma’nosini 

izohlaydigan bo‘lsak, har xil mehnat qurollari 

yordamida mavjud xomashyodan chiroyli buyumlar 

ishlab chiqariladigan hunarlarning umumiy nomi 

hunarmandchilik deb yuritiladi. Bizlarga 

momolarimiz tomonidan avloddan avlodga meros 

bo‘lib kelayotgan milliy hunarmandchiligimizning 

sir-asrorlari saqlanib, o‘rganilib kelinmoqda. Ana 

shunday hunarlardan biri “Quroq” usulida milliy 

kiyimlar, buyumlar tikish san’atidir. 

Surxondaryo va Qashaqadaryo quroqlari 

qadimda, asosan bolalar kiyimlarida qo‘llanilgan. 

Keyinchalik bu texnika rivojlanib bordi va 

hunarmanchilikning ajoyib yo‘nalishlaridan biriga 

aylandi. Surxon quroqlarining o‘ziga xosligi 

shundaki, ularda yorqin ranglar ishlatilganligi va 

kashtalarning tikilganligidadir. Surxondaryo va 

Qashqadaryo quroqlari ham kashtalar kabi 

shakllarga ega bo‘lib, ko‘proq dumoloq va 

uchburchak shakllardan foydalanilgan. Asosan 

qizil, yashil, sariq va ko‘k ranglardan tikilgan. [4] 

XIX asrning ikkinchi choragida qoshg‘ar 

matolari va ingliz chitlari urfga kirdi. Erkaklar libosi 

uchun odatda, turli olacha gazlamalari tanlangan. 

Olachipor rangli olachadan erkaklar choponi va 

ko‘ylagi, alohida ishlov berilgan yuqori sifatli 

mahalliy paxta matosi jandadan esa ustki choponlar 

tikilgan. 

Ayollar libosini tikishda mahalliy ishlab 

chiqarilgan matolar qatorida Buxoro, Qarshi kabi 

hududlarda tayyorlangan matolardan ham 

foydalanilgan. 

Qashqadaryo liboslari ham o‘ziga xos 

xususiyatlarga boydir. Qashqadaryoda VII-VIII 

asrlarda iqtisodiy hayot rivojlangan. Bir necha yillar 

davomida Sugʻd Kesh podsholari tomonidan idora 

qilingan. XIV-XV asrlarda Temur va Ulugʻbek 

davrlarida Shahrisabz bir qancha mahobatli binolar-

saroy, masjid va maqbaralar va boshqalar qurildi. 

Shahrisabz vohaning yetakchi shahriga aylandi. 

Qashqadaryo viloyati koʻxna tarixi, qadimiy 

madaniyat yodgorliklari bilan mashhur. Viloyatdan 

buyuk olimlar, adib va shoirlar, mashhur 

sanʼatkorlar, baxshilar, xalq artistlari, rassomlar 

yetishib chiqqan. 

Miniatura bizga ko‘pgina tarix darchalarini 

ochib beradi, nafaqat yashash muxitini ularning 

hayot tarzini ko‘rsatadi. Miniatura o‘sha davrning 

liboslarini ko‘rsatib bergan ulardagi rang, naqsh, 

liboslar tuzilishini korishimiz mumkin[5]. 

Amaliy – bezak san’atining noyob 

namunalarini yaratgan ajdodlarimiz kelajak 

avlodlar uchun o‘z nomini qoldirish masalasi ustida 

bosh qotirishmagan. Har kuni oila ehtiyoji va 

maishiy turmush uchun zarur mahsulotlar 

tayyorlashni o‘zlarining kundalik yumushi deb 

bilishgan. Lekin ular bu kundalik yumushlarini ham 

qunt va mehr bilan bajarishgan. Shuning uchun 

o‘tmishda yashab o‘tgan tikuvchiyu zargarlar, 

ganchkoru kulollar, yog‘och o‘ymakorlariyu 

miniaturachilar yaratgan asarlar hozir ham bizni 

hayratga soladi. 

Qashqadaryo viloyati O‘zbekistonning janubiy 

qismida joylashgandir. Ushbu hudud tojik hamda 

turkmanlar bilan qo‘shni tutingan bo‘lib, vohada 

Shahrisabz va Qarshi kabi yirik shaharlar 

rivojlangan. XIX - XX asr boshlarida bu voha 

Buxoro amirligi tarkibiga kiritilgan. Bu esa o‘z 

navbatida turk qabilalari (mang‘it, kenagas va 

boshqalar) vakillari ko‘p bo‘lgan shahar aholisining 

kiyinishiga ham katta ta’sir ko‘rsatdi. [6]

